
Drwy fonitro'r amgylchedd am gacwn sy'n chwilota am fwyd gallwn nodi a 
oes nyth cacynen Asia yn bresennol mewn ardal. Mae angen gweithgarwch 
monitro mynych a helaeth drwy'r DU gyfan er mwyn rheoli ymlediadau gan 
gacwn Asia. Gall aelodau o'r cyhoedd wneud cyfraniad mawr drwy fonitro am 
gacwn sy'n chwilota am fwyd, a rhoi gwybod os gwelant unrhyw gacwn Asia. 
Mae'r daflen ffeithiau hon yn amlinellu'r broses o fonitro gweithgarwch cacwn 
Asia, a hefyd leihau'r effaith ar infertebratau brodorol ar yr un pryd, a sut i roi 
gwybod am gacwn Asia a amheuir. 

Cacwn Asia 
Mae cacwn Asia, a elwir hefyd yn gacwn coesau melyn (Vespa velutina nigrithorax), yn gacwn 
anfrodorol goresgynnol sy'n ysglyfaethu ar infertebratau. Cyflwynwyd y rhywogaeth yn Ffrainc o 
Asia ar ddamwain yn 2004, ac mae bellach wedi lledaenu i Sbaen, Majorca, Portiwgal, yr Eidal, 
Gwlad Belg, yr Almaen a'r Swistir. Cafodd y gacynen ei gweld am y tro cyntaf yn y DU ym mis 
Medi 2016, pan ddarganfuwyd un nyth. Mae nifer bach o nythod wedi cael eu darganfod a'u 
dinistrio bob blwyddyn ers hynny, ond yn 2023, darganfuwyd 72 o nythod. Mae risg fawr y bydd y 
rhywogaeth hon yn ymsefydlu yn y DU, a bydd yn cymryd cryn ymdrech i arafu ei lledaeniad. I'r 
perwyl hwn, bydd gweithgarwch monitro eang yn hollbwysig ac rydym yn annog gwenynwyr a'r 
cyhoedd yn gryf i fonitro am bresenoldeb cacwn Asia sy'n chwilota am fwyd yn eu hardal a rhoi 
gwybod am unrhyw rai a amheuir. 

Dulliau monitro 
Gellir monitro gweithgarwch cacwn sy'n chwilota am fwyd drwy ddefnyddio trapiau neu safleoedd 
monitro. Mae trapiau yn cynnwys man caeedig ag abwyd i ddenu cacwn Asia. Gan y bydd yr 
abwyd yn denu infertebratau eraill hefyd, dim ond os oes modd i infertebratau heb eu targedu 
ddianc y dylid defnyddio trapiau, a bod modd atal y gacynen Ewropeaidd frodorol mwy o faint, 
Vespa crabo, rhag mynd i mewn. Gan fod rhai poblogaethau o drychfilod buddiol yn y DU yn 
dirywio1, rydym yn eich annog yn gryf i ddefnyddio'r trapiau hynny nad ydynt yn niweidio 
infertebratau heb eu targedu yn unig.  

Mae safleoedd monitro yn cynnwys hambwrdd neu gynhwysydd agored ag abwyd, neu jar neu 
gynhwysydd ag abwyd sydd ar gau, a wic. Mae hyn yn ei gwneud yn bosibl i infertebratau a 
chacwn Asia, os ydynt yn bresennol, i ddod i'r safle i fwydo ac yna hedfan i ffwrdd. Un fantais yw 
nad yw trychfilod heb eu targedu yn cael eu niweidio, a gellir darganfod llwybr y gacynen yn ôl i'w 

 
1 Sánchez-Bayo, F. (2020) Further evidence for a global decline of the entomofauna. Austral Entomology, 60(1). 
DOI: doi.org/10.1111/aen.12509.  

nyth. Defnyddir safleoedd monitro gan Arolygwyr yr UWG yn ystod gwyliadwriaeth weithredol 
rhag cacwn Asia. Yr anfantais yw bod angen iddynt gael eu monitro'n weithredol.  

Monitro trapiau 
Gall trapiau gael eu gwneud yn y cartref, neu eu prynu gan amrywiol fanwerthwyr. Mae'n bwysig 
defnyddio trapiau y mae eu dyluniad yn cynnwys agoriadau o feintiau gwahanol. Mae hyn yn 
gadael i infertebratau o faint cacwn Asia neu lai fynd i mewn, ac felly'n atal unrhyw gacwn 
brodorol mawr rhag mynd i mewn; ond dylai fod agoriadau dianc sy'n ddigon bach i adael i 
infertebratau heb eu targedu, llai o faint ddianc ar ôl iddynt fynd i mewn; ond yn rhy fach i'r 
gacynen Asia ddianc. Mae'r trapiau sydd ar gael yn fasnachol yn amrywio o ran eu gallu i ddethol 
wrth ddal cacwn Asia. Mae'n bwysig nodi bod breninesau cacwn Asia yn fwy ac yn lletach na 
chacwn gweithgar; mae breninesau hyd at 30 mm o hyd, ond mae cacwn gweithgar hyd at 25 
mm. Sonnir yma am nifer bach o drapiau detholus nad ydynt yn lladd sydd wedi cael eu 
defnyddio yn y maes gan Arolygwyr yr Uned Wenyn Genedlaethol (UWG).  

Mae trap Gard’Apis ar gyfer cacwn Asia (Ffigur 1a) yn un detholus nad yw'n lladd a chaiff ei 
ddarparu â dau fath o ffroenell; ffroenell (goch) i ddal breninesau cacwn Asia yn y gwanwyn a'r 
llall (oren) sy'n gulach ac a ddefnyddir i ddal cacwn gweithgar o fis Mai ymlaen. Mae'r naill 
ffroenell a'r llall yn atal cacwn Ewropeaidd rhag cael eu dal ar ddamwain, ac mae'r rhwyllwaith ar 
ochrau'r trap yn gadael i drychfilod llai o faint ddianc. Defnyddir dysgl fach y tu mewn i'r trap i 
ddal yr abwyd. 

Mae trap Andermatt ar gyfer cacwn Asia (glas/melyn) (Ffigur 1b) yn un detholus nad yw'n lladd a 
ddefnyddir i fonitro cacwn Asia. Mae gan y trap dyllau mynediad 8 mm o hyd sy'n ddigon mawr i 
adael i gacynen Asia, ac unrhyw infertebratau llai o faint, fynd i mewn i'r trap. Fodd bynnag, mae'r 
fynedfa hefyd yn cynnwys rhigol 5 mm sy'n gadael i'r infertebratau llai o faint ddianc. Mae llwyfan 
melyn a osodir uwchben yr abwyd yn atal y trychfilod rhag boddi, sy'n golygu bod y trap yn un 
nad yw'n lladd.  

Mae trap Ornetin ar gyfer cacwn Asia (Ffigur 1c) yn cynnwys caead sy'n cael ei sgriwio ar jar â 
diamedr o 100 mm (heb ei gyflenwi). Mae'r caead yn cael ei sgriwio ar y jar, a osodir ar ei ochr 
gydag ychydig o wellt neu gotwm. Caiff y rhain eu mwydo mewn abwyd, ond nid cymaint fel bod 
hylif yn cronni yn y trap. Mae'r caead yn cynnwys tyllau sy'n ddigon mawr i adael i'r infertebratau 
llai o faint ddianc, ond sy'n dal y cacwn Asia.  

 

Ffigur 1: Nifer bach o drapiau sydd ar gael yn fasnachol. A. Trap Gard’Apis (Delwedd drwy garedigrwydd 
Gard’Apis), B. trap cacwn Asia (glas/melyn) (Delwedd drwy garedigrwydd Andermatt), C. trap Ornetin 

(Delwedd drwy garedigrwydd Ornetin) a D. amgarnau trap a wnaed ymlaen llaw (Delwedd drwy 
garedigrwydd Andermatt). 



Nid yw'r daflen ffeithiau hon yn ffafrio unrhyw gynnyrch ar draul un arall ac nid yw'r 
cynhyrchion hyn wedi cael eu profi gan yr UWG. Mae trapiau eraill ar gael gan 
weithgynhyrchwyr eraill ac mae cynllun trapiau yn newid o hyd. 

Dylid osgoi defnyddio trapiau sy'n lladd, heb eu haddasu, oherwydd gallant fod yn niweidiol i 
infertebratau brodorol, a thrapiau gludiog, a all fod yn niweidiol i adar. Cofiwch fonitro trapiau'n 
rheolaidd, yn enwedig pan fyddwch yn profi trap newydd, er mwyn sicrhau y gall trychfilod heb eu 
targedu ddianc, ac os na allant ddianc dylech eu rhyddhau, a gwneud yn siŵr nad yw'r trapiau 
wedi mynd yn llawn dŵr glaw, y gall trychfilod foddi ynddo.   

Os hoffech adeiladu eich trap eich hun, ceir agoriadau trap a wnaed ymlaen llaw a elwir yn 
‘amgarnau’ (Ffigur 1d) y gallwch eu prynu a'u gosod mewn trapiau cartref. Fel arall, mae llawer o 
batrymau ar gyfer argraffu 3D. Bydd defnyddio'r rhain yn helpu i osgoi dal infertebratau heb eu 
targedu. Dylai trapiau cartref hefyd gynnwys llwyfan neu wic, i atal infertebratau rhag boddi yn yr 
abwyd.  

Safleoedd monitro  
Er mwyn gosod safle monitro, rhowch ddysgl neu gynhwysydd mewn lleoliad heulog a gweladwy 
gydag ychydig o abwyd neu ddeunydd atynnol. Os oes angen, gosodwch wic neu ychydig o wellt 
dros yr abwyd fel na fydd infertebratau yn boddi ynddo. Edrychwch ar y safle monitro yn 
rheolaidd drwy gydol y dydd. Noder, er nad yw'n gyfreithlon i aelodau o'r cyhoedd ddal na 
rhyddhau cacwn Asia, caniateir monitro wrth iddynt chwilota am fwyd.  

Mae monitro drwy ddefnyddio safle monitro yn annhebygol o roi gwybodaeth yn ystod y 
gwanwyn, am mai dim ond y breninesau sy'n debygol o fod yn chwilota am fwyd; mae'n 
annhebygol y byddwch yn dod ar draws un drwy'r dull hwn, felly mae trapiau monitro yn well. 
Mae safleoedd monitro yn fwy priodol i'w defnyddio yng nghanol y tymor, yn enwedig yn ystod 
mis Awst pan fydd gweithgarwch chwilota am fwyd ar ei anterth. Mae Arolygwyr yr UWG yn 
defnyddio safleoedd monitro pan fydd yn hysbys bod cacwn yn yr ardal. Maent yn defnyddio'r 
safleoedd i fonitro cacwn sy'n chwilota am fwyd yn weledol, ac i arsylwi ar lwybr y cacwn ar ôl 
bwydo, wrth iddynt ddychwelyd i'w nyth. Drwy wneud hyn, maent wedi llwydo i olrhain nythod 
cacwn. Rydym yn argymell mai dim ond ar ôl cael adroddiadau o gacwn yn yr ardal leol y dylid 
defnyddio safleoedd monitro. Wrth arsylwi ar y safleoedd monitro, bydd yn ddefnyddiol cadw 
camera wrth law er mwyn tynnu llun o unrhyw gacwn a amheuir.  

Ble y dylwn i fonitro? 
Gallai cacwn Asia gyrraedd unrhyw le yn y DU. Mae monitro yn arbennig o bwysig os ydych yn 
byw'n agos i ‘fan risg’ megis terfynfa fferïau neu borthladd, ac mewn rhanbarthau lle mae nythod 
cacwn wedi cael eu darganfod mewn blynyddoedd blaenorol. Hoffem annog pawb mewn 
ardaloedd lle ceir risg uchel i fonitro'n rheolaidd, yn enwedig os bydd rhybudd gan yr UWG a 
Chymdeithas Gwenynwyr Prydain bod cacwn Asia wedi cael eu gweld gerllaw. Nid oes angen 
monitro yn ystod y gwanwyn mewn ardaloedd lle na cheir risg uchel. 

Mae'n well gosod safleoedd monitro a thrapiau mewn ardaloedd heulog; mewn coed, ar gychod 
gwenyn, yn y gwenynfeydd yr effeithir arnynt ac o'u hamgylch, ar uchder y pen. Dylid osgoi eu 
gosod mewn ardaloedd dan gysgod, am fod cacwn yn llai tebygol o chwilota am fwyd yno.  

Pryd y dylwn i fonitro? 
Mae breninesau cacwn Asia yn ymddangos ar ddechrau'r gwanwyn, felly gellir gosod trapiau i'w 
dal o fis Mawrth tan fis Mai. Ar gyfer gweithgarwch monitro yn y gwanwyn, mae trapiau yn fwy 
priodol na safleoedd monitro. Mae cacwn Asia gweithgar yn chwilota am fwyd drwy gydol y tymor 



gwenyna, felly dylai gweithgarwch monitro barhau o'r gwanwyn tan yr hydref. Ar gyfer monitro ar 
ôl y gwanwyn, gellir defnyddio trapiau neu safleoedd monitro.  

Pa abwyd y dylwn ei ddefnyddio? 
Mae abwydydd melys yn atyniadol iawn i freninesau cacwn Asia sy'n chwilota am fwyd ar 
ddechrau'r gwanwyn, a hynny am fod angen i freninesau sy'n ymddangos ar ôl gaeafgwsg gael 
bwydydd melys sy'n rhoi llawer o egni iddynt. Mae llawer o fathau gwahanol o abwydydd siwgr y 
gellir eu gwneud yn y cartref ac mae'r rhain yn cynnwys cymysgeddau o siwgr a gwahanol fathau 
o gwrw tywyll, alcohol neu sudd ffrwythau.  

Yn ystod yr haf, pan fydd y tymor gwenyna ar ei anterth, mae cacwn gweithgar yn chwilota am 
ffynonellau o brotein i fwydo'r larfâu. Er mwyn paratoi abwyd sy'n cynnwys protein, gellir 
defnyddio cig neu bysgod amrwd â dŵr. Mae'r UWG wedi defnyddio abwydydd protein sy'n 
cynnwys pysgod neu gorgimychiaid wedi'u malu, wedi'u gwanedu i 25% mewn dŵr. Os dewiswch 
ddefnyddio abwyd protein, bydd angen ei newid ar ôl tri diwrnod oherwydd pydredd ac aroglau 
annymunol. Mae cacwn Asia wedi cael eu darganfod yn bwydo ar ffrwythau cwymp a ffrwythau 
aeddfed; gellir defnyddio'r rhain hefyd fel abwyd yn ddiweddarach yn ystod y tymor.  

Mae Arolygwyr yr UWG yn defnyddio abwyd ar gyfer gwenyn meirch sydd ar gael yn fasnachol 
o'r enw Trappit (suterra) at ddibenion olrhain. Abwyd melys ydyw, sy'n cynnwys deunydd sy'n atal 
gwenyn. Gellir ei ddefnyddio drwy gydol y flwyddyn, am fod angen i gacwn fwydo ar siwgrau i 
gael egni drwy'r amser. Mae abwydydd eraill ar gyfer gwenyn meirch ar gael.  

Sut mae gwagio trapiau monitro? 
Dylech ryddhau'r holl drychfilod brodorol byw eraill er mwyn gwarchod cynifer o rywogaethau heb 
eu targedu â phosibl. Dylech ymweld â'r trap a'i wagio'n rheolaidd; bob dydd yn ddelfrydol. Mae'n 
bwysig iawn nad ydych yn niweidio infertebratau brodorol.  

Cymerwch bob gofal wrth ryddhau trychfilod os oes unrhyw drychfilod sy'n pigo yn y trap. Gall 
cacwn a gwenyn meirch bigo a gallant achosi adwaith difrifol. Nid yw'r rhan fwyaf o drychfilod yn 
ymosodol wrth reddf ond gallant fynd yn amddiffynnol os ydynt wedi cael eu dal. Os ydych yn 
pryderu am ryddhau trychfilod sy'n pigo, gallwch oeri'r trapiau mewn oergell am tua 30 munud 
neu nes eu bod yn arafu. Gwagiwch y trap yn rhywle cynnes a sych yn yr awyr agored, a bydd y 
trychfilod yn deffro o fewn ychydig ac yn hedfan i ffwrdd.  

Os credwch eich bod wedi dal cacynen Asia, gallwch osod y trap cyfan, heb ei agor mewn bag 
rhewgell wedi'i selio. Gosodwch y bag sy'n cynnwys y trap mewn rhewgell am 12 awr cyn ei agor, 
er mwyn osgoi cael eich pigo neu golli'r sbesimen a amheuir. Fel arall, gallwch osod trapiau 
mewn bwcedaid o ddŵr sebonllyd am awr fel y gall y cacwn gael eu hidlo'n ddiogel.  

Sut y bydda i'n gwybod fy mod wedi dal cacynen Asia? 
Mae cacwn Asia yn cael eu hadnabod ar gam mewn adroddiadau filoedd o weithiau'r flwyddyn. 
Gall gymryd amser i ymchwilio i'r adroddiadau hyn. Felly, byddem yn gofyn i bawb, cyn cyflwyno 
adroddiad, ymgyfarwyddo â sut olwg sydd ar gacwn Asia, a sut i wahaniaethu rhyngddyn nhw a 
rhywogaethau o infertebratau brodorol. Ceir canllawiau llawn ar eu hadnabod yn y daflen 
adnabod cacwn Asia.  

https://www.nonnativespecies.org/assets/2019.05.09_ID_Vespa_velutina_Asian_Hornet_4.0_Welsh.pdf
https://www.nonnativespecies.org/assets/2019.05.09_ID_Vespa_velutina_Asian_Hornet_4.0_Welsh.pdf


 

Sut y dylwn i roi gwybod am unrhyw gacwn Asia y byddaf yn eu gweld neu'n 
eu dal? 
Rhowch wybod i ni os ydych yn amau eich bod wedi gweld un cyn gynted â phosibl drwy 
ddefnyddio ap ‘Asian Hornet Watch’ ar iPhone neu ffôn Android neu drwy lenwi ffurflen adrodd 
ar-lein. 

Mae'n bwysig nodi'r lleoliad mor gywir â phosibl a thynnu ffotograff, fel y gall arbenigwyr 
gadarnhau beth rydych wedi'i weld.  

National Bee Unit 
APHA, Room 11G03, York Biotech Campus, 
Sand Hutton, York, YO41 1LZ UK. 
Rhif ffôn: 0300 303 0094  

E-bost: nbu@apha.gov.uk  
Gwefan: www.nationalbeeunit.com  

Gallwch ailddefnyddio'r wybodaeth hon (ac eithrio'r logos) am ddim mewn unrhyw fformat neu 
gyfrwng, o dan delerau fersiwn 3 y Drwydded Llywodraeth Agored. Er mwyn gweld y drwydded 
hon ewch i www.nationalarchives.gov.uk/doc/open-government-licence/version/3/ neu e-bostiwch 
PSI@nationalarchives.gsi.gov.uk   

